
శృంగా - కులకాంతలకు వేశ్యలకువలె హావభావములయందు జాతుర్యము గలిగియుండదు. దానికేమి చెప్పెదవు?

వీర — ఎంతమూఢుడవయితివి. వేశ్యల కది యెట్లుగలుగుచున్నదో యెఱుంగవు వినుము. చదువుకొనుటవలనను బహుపురుషసంపర్కమువలనను. వారి కట్టి చాతుర్యము కలుగుచున్నది మనము సైతము స్త్రీవిద్య యభివృద్ధినొందజేయుదము. పునఃపునర్వివాహములు జరుగుటచే బహుపురుషసంపర్కంబు లభించునుగదా. ఈ రెంటివలనను కులస్త్రీలు సైతము వారస్త్రీలవలె శృంగారచేష్టానైపుణ్యముగలవా రగుదురు. 

శృంగా -- పునర్వివాహితలకు మాత్రము బహుపురుషసంపర్కము గలుగునా? 

వీర - బహుశబ్దమున కర్దమేమనుకొంటివి. ఒకటిరెండు మించిన దానికీ యర్థము. అదియునుంగాక వివాహము వివాహమునడుమ నవకాశముండును. అప్పుడు వితంతువు స్వతంత్రురాలు గనుక యేమిచేసినను వలదనువారుండరు.

శృంగా - అయ్యో! మన మీమాటలసందడిలో బ్రస్తుతాంశమును మరచితిమి అదిగో మయూరు డిట్లువచ్చుచున్నాడు. ఏనుగబయలుదేరినది కాబోలు.

మయూరుడు - (ప్రవేశించి) వీరభద్రు డుత్తరవీథి నుండెదనని చెప్పి ఇందుడెనేమీ? భేరీ నినాదము మీకు వినంబడలేదా? భద్రగజము బయలుదేరినది. దానితో మంత్రియు సామంతరాజులు, పురోహితుడును నడుచుచున్నారు. మొదటనే పడమరవీథికి బోదొడంగినది. తూర్పునకు వచ్చుట కష్టముగా యని యీవార్త మీ కెఱింగింప వచ్చితిని.

శృంగార - ఆ వీథిని రాజశేఖరుడు భద్రముగా నుండెనా? మనముకూడ పోవుదమురండు. ఏమిజరుగునో! అదిగో రాజుశేఖరుడు సైతమిట్లు తొందరగా వచ్చుచున్నాడు. ఏదియో జరిగినట్లున్నది.

రాజ - (ప్రవేశించి) అయిపోయినది. అయిపోయినది. మిత్రులారా! మన సంకల్పము లేమియు గొనసాగినవికావు.

శృంగార - తమ్ముడా! ఎవని పుణ్యము పండినది చెప్పుము చెప్పుము.

రాజ — నాలుగుదినములనుండి మనవీటిలో వికారవేషముతో దిరిగెడు వెఱ్రివాండ్రలో నొకని వరించినది. అమూఢజంతువున కంతకంటె వివేకము గల్గియుండునా? శృంగారవేషములతో మనోహరుల మయియన్నిటికి జాలియున్న మనలనందరను విడిచి యూరిబయల గాడిదపెంటలో పరుండియున్న దైవాయత్తమను వెర్రివా డీరాజ్యము సేయుటకు సమర్థుండని దానికి దోచినది కాబోలు. ఈతప్పుదారిది కాదు. యుక్తాయుక్తవివేకశూన్య మగుజంతువున కట్టి యధికార మిచ్చినవారిది .

శృంగార - అచ్చట జరిగిన రీతినంతయు దెల్లముగా జెప్పుము.

రాజ — ఆమూఢజంతువు కోటలోనుండి వెడలి యేవీథికింబోవక యెవ్వరి వంకజూడక యేరచ్చయందునను నిలువక యెరింగిన దానివలె తిన్నగా వడివడినడచుచు నాయున్మత్తుని యొద్దకుంబోయి నిలువంబడి సువర్ణకలశజలంబు వానిశిరంబున

		 ఈ పేజీలో చివరి మార్పు 26 డిసెంబరు 2021న 04:30కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

